
SƏN YOLLARI  SEVĠRSƏN  

 
Dünya qadın kimidi –  
deyənləri qınamayın. 
Hər kəsin baxışlarını bənd eləyir özünə... 
 
Hər gecə milyonların yuxusu asılır  
qaranlığın kirpiklərindən. 
 
Tabut kimidi yuxulu gecələr, 
Orda ölü kimi olur insanlar. 
 
Bu şəhər mənimçün yarıyaş qoca, 
Mənim çoxdankı arzum  
qocalır bu şəhərdə. 
 
Bu qatar vağzalı kirayə mənzil kimi, 
Pəncərələr hər gecə  
itkin salır baxışlarımı. 
 
Sən yolları sevirsən, 
Ayrılıq nəğmələri bəstələnir  
relslərin dəmir sinəsi üstə. 
 
Bəs susmağı necə? 
Sözlər dodaqlarında itirir azadlığını... 

KĠRAYƏ EVLƏR 

 

Yatanlar yuxuda çox şey görər, 

Sevinci də ümidi kimi büdrəyər  

özünün bir addımında. 

Qəlbi sevən kimi  

sevə bimədiyi illəri düşər yadına. 

Qırılıb yanına düşən  

qolları düşər yadına. 

 

Qurulmayan yuvalar  

yollarını gözləyər... 

 

... Bu payız da  

toy çaldıra bilmədi oğluna qoca bənna... 

 

Mənzilinin  

boyası tökülən pəncərəsindən  

hər gün boylanır yola. 

 

Kirayə evlərin nimdaş pəncərələri  

dünyaya pəncərədi, 

Burdan baxanların sayı bilinməz... 

GECƏ DÜġÜNCƏSĠ 
 
Gecə nə qədər cansıxıcı,  
nə qədər tükürpədici,  
nə qədər boğucu... 
 
İtlərin səsi pozur gecənin sükutunu, 
Qaranlıq uzanmada... 
 
Yarasaların sevgisidi gecələr. 
 
Mən gecələri sevə bilmədim, 
Gözlərimin divarında əridi qaranlıqlar. 
Həsrətimin yaxasında soldu ümid nəfəsi. 
 
Hər gecə  
göy üzünə baxmaqdan yoruldum, 
Axtardığım həqiqət ciblərimdə yox oldu, 
barmaqlarımın ucunda qırıldı. 
 
Dörd divar arasında  
soyuq çarpayıda yaddaşımı doğradı  
pəncərəmə düşən kölgələr. 
 
Anladım nə dünənin,  
nə bu günün,  
nə sabahın xoşbəxt ola bilənləriyik... 

ADLIQ HALDAN BAġLANIR 

 

Gözlərin niyə azdı bu məmləkətdə? 

Vicdanın da itkin düşdü,  

əcnəbi oğlu. 

Xəyanətin kar qulaqları  

açılmır hələ də haqqın səsinə. 

 

Sükutun  

dodaq yandıran pıçıltıları göynədir içimi. 

Duyursanmı..? 

Əlbəttə, yox... 

Həqiqətin əks üzüdü içindəki gizləntilər. 

 

Sən öz dünyanda,  

mənsə qaranlıqla işıq arasında –  

ikiyə parçalanmış ömrün düz ortasında. 

 

Gecədən sonra səhər başlanır  

ayılan torpaq,  

doğulan günəş üçün. 

 

Bilirsənmi azadlıq nədir? 

Adlıq haldan başlanır hər şey... 

HƏLƏ DƏ SƏSSĠZLĠK 

 

... Və doğulur kimsəsizlik  

heç nəyin olmayanda  

tənhasan demək. 

 

Dörd divar arasında əvvəl gecə,  

sonra dəmir çarpayı,  

sonra sükut zindan olur lal yuxularına. 

 

Səssizlik dar ağacı,  

asılırsan ipindən. 

Yellənirsən özündə qara bayraqlar kimi. 

 

Azadlıq sözünəcən ölür içində hər şey,  

təzyiqin fontan vurur 

dünyaya axıdılan neft quyuları kimi. 

 

Və hələ də səssizlik,  

hələ də kimsəsizlik... 

VAXT ÇƏKĠR 

 

Gecənin ovcunda əridi ümid, 

Gecənin sonuna əli çatmadı... 

 

Əllərim göydən düşüb, 

ümid ürəkdən. 

Səbir sığallayır əsəblərimi... 

 

Gah çox uzaqda, gah çox yaxında,  

bəlkə də, nə isə  

yuxuda gözləyir məni. 

 

Keçənlər olmuşlar,  

gələcək xəyal,  

bu gün aldanılmış ömür səhnəsi. 

 

Hardasa vaxt çəkir, vaxtın qucağı 

sıxıb sinəsinə aparır məni... 

ATASIZ DOĞULUR ĠNSAN 

 

Səhra rəngində görünür  

gələcəyə ümidlər... 

Ərli ocaqlarda, möcüzə olacaqlarda  

atasız doğulur uşaqlar. 

 

Heç özüm də  bilmirəm   

niyə yazıram bunu, qırıram ürəkləri?  

Sonra da inciyirəm özümdən... 

 

Kökündən xəbərsiz körpə ömürləri də  

qarışıq düşüncə kimidi, - səhəri olmaz. 

Bəli, zamanın suçu, bizim günahımızdı... 

 

Sel gəlsə də, ölən çaylar  

dirilməz , canım, dirilməz.  

Çirkaba bulanan sular  

durulmaz, canım, durulmaz. 

 

Dünyanın vecinə gəlməz  

içində günah yaşayır.  

Atasız doğulan insan  

yalana “pənah” yaşayır... 

 DƏYĠġMƏDƏN YER ÜZÜ 

 
Dəyişmədən yer üzü dəyişdi zaman,  
gerçəkləşdi  
bakirəliyini itirən qızların  
erkəklik təmənnası... 
 
Qızların ata,  
oğlanların ana olmaq arzusu  
sarsıtdı məni. 
 
Bu qədər çirkinlik varkən  
sabahın saflığa açılmağı müəmma... 
 
Ümidsizlik içində qaçıram  
küçələrin boğucu həyatından. 
 
Getmək istəyirəm sonsuza qədər,  
boşaltmaq istəyirəm nifrətimi  
zamanın ürəyinə. 
 
Müqəddəs sözün bakirliyini  
heç nə dəyişə bilmir ürəyimdə... 
 
Asıram özümü əllərimdən,  
əllərimsə göyə sarı uçmaqda... 

HEÇ NƏ ÇARƏSĠZ DEYĠL 

 

Bu sevdadan  

usanacam desəm, inanma. 

 

Səni sevəcəyim qədər sevdim, bilirsən,  

ondan artığına gücüm çatmadı... 

 

Dayana bilmirəm günah önündə,  

etdiyim günahlar qara qarğalar kimi  

qarıldaya-qarıldaya  

qonur yuxularıma. 

 

Səni sevəcəyim qədər sevdim, bilirsən,  

sənin olacaq qədər ola bildimmi? 

 

Göz yaşlarında  

aldanacaq qədər aldandım. 

 

Yenə bir yol görünür,  

yenə ürəyim deyir, heç nə çarəsiz deyil... 

ÜÇ NÖQTƏDĠ 

 

İçimdə soyuq qışın buz qatları... 

Qayıtdım ölümün astanasından,  

qayıtdım kabus kimi,  

dəhşətə gətirdim zamanı,  

dayanmadı vaxt... 

 

azadlığım zindan kəsildi,  

adi oldu qaranlıq düşərgələr. 

 

Bir cür doğulur hər kəs – 

Kimi adi insan, kimi fateh kimi... 

 

Sevgi ilə nifrətin  

üst-üstə düşməsindədi  

həyatın mənası. 

 

Mən nifrəti seçdim, qəlblə dodaq arası. 

Özünə qayıdır hər şey... 

BĠR DƏ... 

 

Qayıdıb gələcəyəm... 

 

Özgə dünyanın,  

hər sirri göstərən güzgü dünyanın  

adamı olmadı adam bildiyim... 

 

Gizlədə bilmirəm mən də sirrimi,  

bu özgə dünyaya ayaq qoyası. 

 

Elə ilk addımda döyənək oldu... 

Qançırı çıxmamış ayaqlarımın  

«yolçu yolda gərək...» 

 

Bir də səbrim yox  

bu qədər kölənin baxışları altında,  

bu qədər olənin matəmi içində, 

bu qədər didərginin  

həsrəti qabağında... 

CƏZA SAATLARI 

  

 Əllərindən tutub  

arxamca  

aparmaq istəyirəm zamanı,  

qabaqlaya bilmirəm... 

 

 Paylanıram  

keçmişimlə bu günüm,  

bu günümlə sabahım arasında... 

 

Günlər saat əqrəbi kimi  

ölçür ömrümü  

tələsik addımlarla... 

 

Bəlkə ömür  

insana cəza saatlarıdı  

günahlarını bağışlamaq üçün 

göndərib Allah? 

SÜPÜRÜR KÜÇƏLƏRĠ 

 

Heç özüm də bilmirəm  

nədən yazacağımı... 

 

Qara paltarlı adamın soyuq baxışları  

hələ çıxmır yadımdan. 

 

Atasını gözləməkdən  

yuxusu gözündən qaçaq  

Fələstinli uşaq da  

ayaqyalın yüyürür ölümün qabağına... 

 

Süpürür küçələri və  

bağrına basır adamları ölüm... 

ĠNTƏHASIZLIQ 

 

Qaçmaq istəyirəm  

bir görüşdən saqqızı oğurlanan,  

bir öpüşdən rəngi solan,  

bir gülüşdən dişləri sayılan baxışlardan... 

 

Bağışlanmaq istəmirəm,  

bağışlamaq istəyirəm... 

Gözlətmək istəmirəm,  

gözləmək istəyirəm... 

 

Sevdiyim günləri  

vaxt surətində  

hansısa bir qüvvə dərib aparıb. 

 

Xatirələrdən  

intəhasızlıq yağır gözlərimə. 

 

Bir qızcığazın baxışlarında  

dodaqlara toxunan duyğu kimidi sevgi... 

ETĠRAZ 

 

Əllərin ömründən uzun,  

uzanır səhərlər, axşamlar... 

 

Buna qismət deyim, ya bəxt, bilmirəm. 

Bu göyün altında,  

yerin üstündə  

alın yazısından keçən taleyin 

Göyündü, yerindi, yuxularındı... 

 

Ehtiyacın üzünə çaxır  

soyuq güllə kimi əllərin. 

 

Ovuclarda itən məsum baxışlar  

təkcə sənin deyil,  

barmaqların  

etiraz himni oxuyur dünyaya... 

 

Gözlərini döyür zaman,  

heç nə olmamış kimi... 

ĠKĠ ÜZ 

 

Görüntülərin bir üzü doğum evi –  

kiminsə xoşbəxt saatı  

doğulur ocaqlara... 

 

Bir üzü qəbristanlıq,  

kimsə dəfn olunur  

ölən arzularının qara tabutu içində. 

 

Və bir qərib səs gəlir  

divarın o üzündən –  

layla,  

ağı nəfəsi tökülür yer üzünə... 

OLA BĠLMƏDĠN 

 

Vaxtsız qonaqsan... 

Sən zamanın oğlu ola bilmədin. 

Sığışdırıla bilmədin qəfəslərə, 

əridi dövrəndəki qaranlıqlar,  

qorxulu ürpəntilər. 

 

Susdura bilmədi dəmir qandallar,  

qanun – yasaqların çatmadı əli... 

Dünyaya vaxtlı gələn,  

zamana vaxtsız yolçu. 

Ümidsiz, bəxtsiz yolçu. 

 

Zamanın bətnindən doğuldun erkən, 

Oğul ola bilmədin  

doğulduğun zamana. 

Arxada qoyduğun vaxt  

sonrakı günlərinin ögey anası imiş... 

YENƏ BU SAHĠL... 

 

Sən hələ də anlamırsan  

ürəyimdəki ağrının nədənini... 

Necə unuda bilim ki? 

 

Sənə qovuşa biləcəyim imkansız, 

Necə qovuşa bilim ki..? 

 

Saçının ətri barmaqlarımın ucunda, 

Baxışlarının rəngi gözlərimdə... 

 

Yenə bu dəniz,  

bu sular, bu sahil və  

səni uzaqlaşdıran addım səsləri... 

 

Sahil sənsizliyin rəsmi... 

Baxdıqca  

qumlu ləpirlər  

göynədir düşüncələrimi... 

 

Sənə qovuşa biləcəyim imkansız... 

MÜTALĠƏ 

 

İllərdi oxuyuram göy üzünü, 

Gözlərim ilişib qalır  

sətirlər arasında. 

 

Bir səs gəlir  

uzaq illərin dodağından, 

Geyinirəm bu səsi,  

Ürəyimdə döyünürəm bu səsi, 

Uduzuram,  

soyunuram bu səsi... 

 

Bezirəm  

özümdən,  

mütilikdən,  

təkrarçılıqdan... 

AYRILIQ GÜNÜMÜZ 

 

İllər keçdi sənsiz,  

yollar arxada qaldı  

ayaqlarımdan çıxa-çıxa. 

Ayrılıq günümüzə  

gözüm qalıb baxa-baxa. 

 

Sənsiz ağlar sevən könlüm. 

İndi səni sevmək  

yalan... 

İntəhasız sevdaların içində  

təkcə xatirədi ömürlük qalan. 

 

Qalmışam  

hicranın üçbucağında, 

Bu da bir ömürdü qəm qucağında. 

 

İntəhasız sevdaların içində 

İki can yaşayır  

hər sevən insan... 

RÖYALAR UDDU BĠZĠ 

 

İllərdən keçib gələn  

yuxu kimidi yaşadığımız dünya. 

«oyaq» vaxtımız olmadı heç... 

Röyalar uddu bizi. 

inandıq arzulara,  

xülyalar uddu bizi...  

 

Yelbeyin ağacların  

kölgəsində üşüdük... 

Yəngidi günəş, hələ doğulmur. 

 

Tanrı da üz döndərib deyəsən... 

Baxt da kor yolçu kimi 

əsa ardınca gedir  

«son ucu ölümlü dünyada...» 

SONUNCU NƏFƏS 

 

Sonuncu nəfəs deyil  

barmaqlıq arxasındakı həyat. 

 

Bu üzdədi yaşamağın ləzzəti,  

olümün dadı. 

Burda ləng yerişlə keçir  

qayğısız ömür,  

burda sakit dünyadı. 

 

Bir çimdik gün işığı,  

bir içim isti baxış  

dustaqdı pəncərə şüşələrində. 

 

Təkcə gecəni pozan it səsi azaddı... 

MƏNZƏRƏ 

 

Gecə yıxılır yer üzündən  

cansıxıcı addımlarla, 

açılır vahiməli şəkillərin iç üzü... 

 

Zamanın gözlərində  

qırmızı rəngli eynək,  

dünya qan gölündə üzür  

bu eynəyə düşəndə... 

 

İnsan da  

yarpaq tökür ağaclar kimi,  

hıçqırıq səslərini boğur  

qanlı sular. 

 

Hələ şimal küləyi ilə  

əllərini yuyur zaman... 

ÖLÜM SƏRHƏD ÇƏKĠR 

 

Müqəddəs keşişin  

bərabərlik kredosudu  

hücrələrin üstündə dövrə vuran 

kabuslar. 

 

Tanrı yasaqlarını keçir  

xaç nişanları. 

 

Göy üzünün dumanı,  

yer üzünün qanı elə ağır ki,  

dünyanın taleyinə elə yağır ki... 

 

Ölüm  

sərhəd çəkir yaşamaq arzusuna... 

YOLLAR DA UZANDI... 

 

 Ömrümün düşüncə mövsümüdü  

atalı xatirələrim. 

Saçlarımda durur o nurani surət,  

əllərində qabarlı əllərin şəkli. 

Hələ alnımdakı cığırlar... 

Artdı söz-söz, sətir-sətir. 

Atama oxşadığımı hamı deyir... 

 

Üzümdəki qəm anamın baxışlarıdı... 

Bir ovuc sükut darıxdı  

hər gecə anamın gözlərində. 

Mən anamın gözlərində  

qardaş kimi, oğul kimi böyüdüm... 

 

Yollar da uzandı, böyüdü, 

Anamın gözləri də, həsrəti də... 

QƏLYAN 

 

Evimizin əşya rəfində  

üstünü toz basıb köhnə qəlyanın. 

 

Piyada addımlayıb yüzillikləri. 

Xatirələr qəribliyə aparılan  

bir ovuc vətən torpağı kimidi... 

 

İllərin yarasına  

məlhəm olub tütün qoxusu, -  

çəkdikcə sinələrinə babalar,  

toxtayıb gözlərinin qaçaq düşən yuxusu. 

 

Rəngindən qədimlik yağır. 

Bir üzü şimaldı, bir üzü cənub, 

Onun tüstüsündə Xan Araz axır. 

 

Üyüdüb bu dərdi köhnə kişilər  

bu köhnə qəlyanın  

bir udum tüstüsündə... 

ƏLLƏRĠMƏ YAĞIġ YAĞIR 

 

Göy üzündə bir yağış var,  

yağır baxışıma. 

 

Saralan yanağına,  

sopsoyuq otağına, yolların qucağına  

külək çırpır yağışı. 

 

Sənə sarı uzanan əllərimə də yağır. 

Xatirələri dağınıq illərimə də yağır. 

 

Bu payız uzanmada... 

Gəlir hıçqırığı döyülən yarpaqların. 

Dağılır xəyal kimi pıçıltısı dodaqların. 

 

Hələ də gözləyirəm. 

Göy üzündə bir yağış var,  

əllərimə yağış yağır... 

QAYTARA BĠLMĠRƏM 

 

Bir “Vağzalı” havasına tərpənir içim,  

baxa-baxa yollara tökülür baxışım. 

 

“Vağzalı” havasıdı elə bil  

qatarların çaldığı fit səsləri. 

 

...Vağzallar arzu kimi... 

Vağzallar həsrət kimi... 

 

Bir qəmli not keçir sinəmdən,  

xəcalət çəkirəm göz yaşlarımdan,  

ayrılıqla barışmağımdan. 

 

Dayanıb baxıram günahkar kimi,  

geri qaytara bilmirəm yolları... 

YAXINAM SƏNƏ 

 

Yuxun ərşə çəkilsə,  

yatmasan o gecə də,  

küləyin pıçıltısı asılsa pəncərəndən,  

bir həsrət qatarı da  

keçəcək gözlərindən. 

 

Payız yağışı da isladacaq yolları,  

qatar da addımlayar  

soyuq relslərin üstündən. 

Nə röyalara aldan, nə uzanan gecəyə... 

 

Yenə yaxınam sənə  

külək pıçıltısından,  

payız yağışından, gecə röyalarından... 

 

Yaxınam sənə... 

Yatmasan o gecə də,  

küləyin pıçıltısı asılsa pəncərəndən... 

UNUTDUĞUM QADIN 

 

Unutduğum qadın bəlkə sən idin..? 

 

Bu gün yenə yaşayıram  

son payız gecəsinin xatirəsini. 

 

Köhnə gündəliyimin  

sətirlərində durur gözlərin. 

 

Qayıdıb gəlmisən payız şəklində  

döyürsən pəncərəmi yağışla,  

açırsan qapımı küləklə... 

 

Unutduğum qadın bəlkə sən idin,  

donub qalmısan xatirələrdə... 

SƏN UZAQLAġDIQCA 

 

Yenə soyuq düşür... 

 

Ayrılırıq həmişəlik. 

Sən gedən yolda  

qatar  tüstü yaylığını yellədir. 

 

Bir sükut gecələyir gözümdə,  

bir sənsizlik hönkürür içimdə. 

 

Sən uzaqlaşdıqca  

xatirələr dağılır ömrümün  

tənhalığına. 

 

Yenə soyuq düşür,  

külək əsir,  

yağış yağır, gün tələsir... 

SƏNSĠZ KEÇƏN BAHAR 

 

Bu bahar da sənsiz keçdi, 

ərik ağacı çiçəklədi, 

bülbüllər nar ağacında yuva qurdu... 

Hər şey sənsiz oldu. 

 

Bahar hər il bir dəfə gəlir,  

çiçəklər bir dəfə açır,  

küsənlər bir dəfə barışır,  

ayrılıq bir dəfə olur... 

 

Ayrıldıq, barışmadıq... 

Və çiçəyimiz açılmadı... 

 

Sənsiz gəldi, sənsiz keçdi bahar... 

HEÇ NƏ QAYITMAYACAQ 

 
H. Quluzadənin 

xatirəsinə 

 
İllər ötəcək, yollar keçəcək, 
zaman addımlayacaq... 
Heç nə qayıtmayacaq,  
necə ki getdiyin yol qayıtmır. 
 
Bu gecə dünyanın  
soyuq nəfəsi üşüdür məni. 
Qələm də, varaq da,  
mən də susmuşuq. 
Gecə dirildə bilmir ölmüş arzuları,  
yollar qaldıra bilmir  
donmuş addımları. 
Külək varaqlayır zamanı... 
 
Yollara baxıram,  
xatirələr gəlir mənə sarı. 
Baxışların, gülüşlərin axır üstümə,  
bir də yoxluğun görünür  
dostların arasında... 
 
İllər ötəcək... 
Yollar keçəcək... 
 

27. 05. 2010 

ONSUZ DA... 

 

Sevginin o biri üzü nifrət,  

nifrətin sonu ayrılıq... 

 

Sən silahlı bir cəllad,  

mən qarşında günahsız.  

Qatil olmaq istəyirsənsə,  

çək tətiyi, çək, öldür ümidlərimi,  

onsuz da  

az qalıb dünyanın axırına... 

 

Bir də əllərini tapşırma  

yalançı ümidlərə.  

Bir də ürəyini qul etmə  

yalançı sevdalara... 

SÜKUT 

 

Qatarların gedişi  

vağzalların boşluğudu...  

Hay-küylü perronların  

sükuta dalmasıdı qatarların gedişi. 

 

Qərib-qərib havalanan  

duyğulardan başlanır yollar,  

həzin-həzin  

xatirələrdən keçir ömür. 

 

Və vağzallar bir ömürdü,  

hər gün dolur, boşalır... 

QARA KÖLGƏ 

 

Bu iz mənimki deyil. 

Gözünü çək,  

baxışlarınla ütüləmə  

addımlarımı. 

 

Özümə də qaranlıqdı  

gedəcəyim son mənzil. 

Əvvəli torpaq olanın  

axırı da torpaqdı. 

 

Bunca qanlar nə gərək? 

Əlini saxla... 

Qara kölgələr sürünür 

dünyanın başı üstündə... 

HƏDD 

 

Məni də bağışlayan olar  

zalım olsam da nə qədər... 

Nifrətin də bir həddi var... 

 

Əlini yanına salıb  

sonadək getmək kimi görünməsin kölgələrə 

sığındığım anlar... 

 

Bu duruşun  

sonu görünməsə də,  

qazancı göz önündədi... 

 

Unutma ki, nifrətdən o yana  

ölçülməz anlamdı  

heç kəsə  

və heç nəyə arzulamadığım... 

ġAĠRĠN SEVGĠLĠSĠ 

 

Sən ki, yuxusuz gecələri sevirdin. 

İtirdin  

xatirələrin dağıntıları arasında... 

 

qış gecəsinə sükut yağır... 

gecənin qara çərçivəsinə  

sığmır düşüncələr. 

 

Uzanır gecə... 

 

Sənsizlik  

gözlərimdə yarpaq tökümüdü. 

 

Bəlkə də deyəcəksən 

-tənhalıq şairin sevgilisidi... 

GÖZLƏRĠMDƏKĠ MƏSAFƏ 

 

Getdiyin günləri itirdim... 

Sevgimizin hicrandan başladığı yoldu 

arxasınca boylandığım addım səsləri. 

 

Şəklində tənhalığı,  

baxışında qəmi sevdim. 

Küçənin sonuna kimidi  

gözlərimdəki məsafə.... 

 

Deyəcəkdim kimsə nəfəsi dəyməyib, kimsə 

ayaqları addımlamayıb, tanımasaydım bu 

küçəni. 

 

 Kimsəsizlik küçənin mənzərəsi,  

sənsizlik gözlərimdəki ağrının rəsmi... 

Baxışın hələ də yola tökülməkdədi... 

YOL 

 

I 

 

Yol ayrılıqdı... 

Yolub kor-koana addımlamaqla  

həsrətin dadını çəkəmməz kimsə. 

 

Yollar içimizdən başlanır,  

sonra gözlərimizdən,  

sonra ayaqlarımızdan... 

 

Küsüb gedən qadının ayaq səsində gördüm 

yolların hıçqırtısın. 

 

Bir ümidsiz  

kişi surətinə bənzəyir sükut  

baxdıqca arxasınca gedən qadının... 

 

Və o qadın dayanıb  

əlləriylə baxışları arasında... 

 



 

Cəza  Saatları 

 43  

 

 

 

 

 

 

 

 

 

 

 

 

 

 

II 

 

Qayıdıb gəlmisən öz aləminə,  

bir az da qaranlıq görünür gecə. 

Sükutu pozulub, yuxusu qaçıb,  

bu səsiniçində sürünür gecə... 

 

Yol ayrılıqdı... 

Yollar oxuyur ürəklərimizi,  

yollar ölçür ayaqlarımızı,  

yollar bilir həsrətimizi... 

HƏMĠN KÜÇƏ 

 

Qar yağır, ağarır şəhərin üzü,  

üstünü örtür xəyanətlərin, yalanların. 

 

Addımlar yan-yana, sevgilər baş-başa... 

Bura həmin küçədi-  

köhnə Patris Lumumba. 

 

Burdan gəlir həmişə gəncliyin səsi,  

arzuların nəfəsi. 

Yaddaşımın qapısını döyür xatirələr... 

 

Budaqdan-budağa qonur şəhər quşları. 

Qış daha da soyuqdu,  

köşk qəzetlərində  

Brayzanın vədləri kimi... 

 

Bir qadın da yaşayır  

metro qabağında tum sata-sata. 

 

Yolum Təzəpir məscidinə sarıdı,  

salavatla yumalıyam bu günün üzünü... 

 

2008 

BAġLANĞICDI 

 

Hardan başlanır, harda bitirsə, 

bitdiyi yerdən də başlanğıcdı yol. 

 

Atılan ilk addımdan,  

bəzən son dayanacaqdan  

başlanır hər şey. 

 

Bir üzü dəm gətirir, bir üzüsə qəm,  

yollar iməkləyir ürəyimizdə. 

Ayrılıq qısaldır, həsrət uzadır,  

yolların boyunun iki boyu var. 

 

Hələ ki, bu yollar gözümdən keçib,  

hələ ki, bu yollar gözümdən düşüb, 

yolları götürə bilmir gözlərim... 

 

Hardan başlanır, harda bitirsə,  

bitdiyi yerdən də başlanğıcdı yol... 

GÜNAHLARIMIZ 

 

Ömür yataqxana kimidi,  

hər kəs bir az yaşayır içində. 

Kimi varlı, kimi kasıb kimi... 

 

Eynən təkrarlanır günlər,  

dəyişir fəsillər, illər... 

 

Eynən qız şəklidi dünya, 

 külək darayır saçını. 

 

Gözlərimiz doğum evi,  

oradan başlanır günahlarımız. 

OYANMAQ ĠSTƏYĠRƏM 

 

Laylasız yuxu kimi keçib illəri,  

ixtiyarı əlində olmayıb  

lal ötən vaxtın da... 

 

Yuxumun  

çin olacağını gözləyirəm,  

bilmirəm, kimin xeyrinə olacaq- 

mənim, zamanın..? 

 

Oyanmaq istəyirəm,  

yatmaqdan yorğun düşmüşəm. 

 

Bilirəm, yatanları sevirsən,  

bağışla, buna layiq ola bilmədim... 

AĞRI 

 

Bütlər diyarında yolların sonu,  

bitir səcdəgahların ayaqları altında. 

 

Bu qədim şəhərin ağrı qapısı,  

yeni küçələrin mənzərəsidi. 

 

Quşun da dilini dəyişib zaman,  

qəfəslə dəyişib boyunduruqlar... 

 

Sərsəri həyatdan uzaqdı bir az  

keşikçi taleyi yaşayan ömür. 

 

... və yenə çəkməkdəyik  

yolların ağrısını... 

ĠSTƏK 

 

Əynimə geyinib ayaqlarımı yorğunluğumu 

yorur kənd yolları. 

Qaranlığın düşdüyünü  

yadından çıxarır vaxt. 

 

Bu kənd yolları  

hələ də günah çəkir 

Allahın bir addımlığında. 

 

Ümid soyuqdan ölür  

palçıq ləpirlər içində. 

 

Kimdən öyrənim  

Əzrayılın vizit kartını? 

Mən qəbula düşmək istəyirəm.... 

HƏLƏ GEDĠRƏM 

 
Özümdən aralanıb tək gedirəm bu yolu,  
gedirəm, gedirəm, gedirəm... 
 
İrəli baxıram, uzaqlıq,  
arxaya dönürəm, külək  
və içimdə tənhalığın ayaq izləri... 
Bura uzun küçədi, burda həyat necədi? 
Sağda hündür göydələnlər,  
solda damlar görünür.  
Bir küçədə böyük-böyük,  
o birində balaca adamlar görünür.  
Görünür, görünür, görünür... 
 
Balaca damların üstünə  
kasıblıq tozu qonub,  
balaca adamların  
damları böyüməz canım,  
böyüməz, böyüməz, böyüməz... 
 
Balaca adamlar heç vədə öyünməz canım,  
öyünməz, öyünməz, öyünməz... 
 
Hələ gedirəm bu yolu ... 
Böyümək də bir dərd olub,  
çoxlarını üzür canım.  
Balacalar da böyümürsə,  
balaca olmaq ömür deyil... 

NƏYĠM YOXSA DA... 

  

Tüstüsü başımdan çıxır 

 kütə gedən arzuların. 

Bu gün bir yolu da arxada qoyuram növbəti 

günün ümidi ilə. 

 

Bu fani dünyada nəyim yoxsa da, 

 bir dəli adım var,  

dilənçilər, atılmışlar küçəsində. 

 

Bir oğlan uşağının cırıq dizləridi mənimçün 

dünya. 

Qəssabbaşının piy tutmuş gözləridi 

mənimçün dünya. 

 

İçimi silkələyən vicdanıma yazıqlar. 

Vicdanımın hesabatıdı  

gözlərimdəki yaş,  

axa-axa tökülürəm  

dəlicəsinə sevdiyim dünyaya... 

SƏNDƏN SONRA 
 

Эюряжяксян юмцр-эцндц. 

Йол эедир, йорулдум демир. 

А.Мяммядли 

 

Sən yolçusan, yol görünməz, 
Neçə illər qatlanacaq o yola. 
 «Quş ayağı yüyrək olur,  

ozan dili çevik…» 
 Səndən sonra xatirələr doğuldu, 
 gözlərində qarı kədər. 
 İstisiylə,  

soyuğuyla alnıma yazıldı qədər. 
 
Orda «can qara qəfəsdi,  
insan bir quru nəfəsdi...» 
...Bu sözlü-sovlu dünyanın  
başında qara yel əsdi... 
 
Nə qədər ayrılıqlar var, 
həsrət illər yaraşığı. 
Səndən sonrakı dünyada  
kütə gedir gün işığı. 
Səndən sonrakı dünyada  

yalan yorub doğrunu. 
Həqiqət ayaqyalın  

tikanlı yollar yorğunu. 

YOLLAR ÖYRƏNCƏLĠDĠ 

 

...Kəndimizin çılpaq yolları  

qaldı boylana-boylana,  

baxa-baxa, gözləyə-gözləyə... 

Yol qırağındakı ut ağacı da yetim kimidi. 

Evlərin tutacağı ümiddi bir az... 

 

Doxsan birdə gedən əsgər qayıtmadı. 

Doxsan birdə doğulan ümid  

doxsan üçdə öldü güllə yarasından... 

 

Kəndimizin yolları  

daha gözləmir canım... 

Analar oxumur ağılarını,  

quruyub dodaqlarında. 

 

Nişanlı qızın  

göz yaşları donub yanaqlarında... 

Yollar öyrəncəlidi, gözlər kədərli. 

Arzular çilik-çilik dağılıb yollara... 

RƏSM 

 

Gözü küçəyə açılan  

otaq kimidi ürəyim,  

yaddaşında hər gecə  

qərib havalar çalınır... 

 

Pəncərəm önündə səssizlik,  

eynən ayrılıq rəsmidi,  

dağılır gecəyə. 

 

Külək səsi çırpılır  

gecənin qulaqlarına. 

Bir ümid də itir  

tökülən baxışlar arasında... 

DAĞILIR ÖMRÜMÜZƏ 

 

Qalib olmaq arzusu  

ağ yalan kimi... 

Yolu təzadlı dünya. 

Dəmi, qəmi yan-yana,  

gedir bu dadlı dünya... 

 

Gah uçub göynən gedir,  

simurq qanadlı dünya. 

Gah yerdən çapıb gedir,  

qaçağan atlı dünya... 

 

Dağılır ömrümüzə,  

yad səslər, doğma səslər. 

Bir üzü gülüşədi,  

bir üzü göz yaşına... 

BAXIġLARDAN SONRA 

 

Baxışlardan sonra ehtiraslar  

pozar  gecələrin yuxusunu.  

 

Gözlərin həbsxanası öz içindədi...  

 

Və gözlər  

məhkum olunmuş saatlardı,  

çevrəsindən keçirər gecələri.   

 

Sübhün toranı məhkumluğu açar  

gecələrin boynundan... 

AĞRIDAN-ACIDAN KEÇĠR 

 

Dumanlı xatirələrdən yağır yağışlar. 

Qadın baxışında  

solub töküldükcə arzular  

soyuqluq dadır. 

 

Və payız küləkləri qarışır göz yaşına. 

Baxışlar edam kötüyü,  

vaxt ölür üstündə. 

 

Günlər yuxu kimi keçir ömürdən... 

 

Bu bir yolun hekayəti,  

ağrıdan-acıdan keçir,  

dodaqdan-qəlbdən keçir, 

bitmir ki, bitmir... 

HƏR GÜN 

 

Vaxt dilənçi əlidi,  

hər gün uzanır insan ömrünə. 

 

Yan ötmür yağışlar, küləklər. 

İşıqlanır baxışlar, ürəklər... 

 

Hər gün bir şey tapılır  

saçları dağınıq dünyada. 

 

Divar saatının ləng yerişi  

dəyişir xəbərsiz. 

 

Təkcə  

mən bilirəm təkliyin dadını... 

HƏR ġEY ADĠDĠ... 

 

Orta boylu evlərdən əsər qalmayıb, 

keçmişini unudur hər şey... 

 

“İçərişəhər” metrosunun arxasında  

bir az uzunömürlüdü milli şəhər. 

 

Və hücrələrdə  

qocalmaqdadı şəhərin səsi. 

Burda beynəlmiləlçilik  

dizinin altına qoyub hər şeyi. 

 

Hər şey adidi-  

doğulmaq da, ölmək də, 

özününkü olmaq da.... 

QƏFƏS 

 

Dünyanın bir qırağını  

çəkirəm ağ varağa. 

Quşları göydə,  

balıqları suda,  

ağacları yerdə can verir... 

 

Və birdən quşlar uçur, 

balıqlar üzür,  

ağaclar yaşıllaşır... 

 

Sonra qəfəs görünür,  

hər şey qəfəs içində. 

Dünyanın hər tərəfi  

qarışıq səs içində. 

 

Sonra baxıb görürəm  

hamımız qəfəsdəyik... 

KÖLGƏSĠNĠ ĠTĠRƏN ADAM 

 

Kölgədən qorxar  

kölgəsini itirən adam. 

Və utanar əllərindən,  

gözlərinin solğun işığından... 

 

Kimsə döyməz qapısını,  

gecə yuxuları da... 

Ovutmaz gözlərini  

xəyallar, xatirələr. 

 

Bəzən gülər özünə,  

bəzən gülər sözünə,  

vaxt gülmək üzünə  

kölgəsini itirən adamın... 

 

Səsi qulaq batırmaz,  

qorxusu diz titrətməz... 

İçində batar,  

özündə qərq olar  

kölgəsini itirən adam... 

DĠVARDAKI QADIN RƏSMĠ 

 

Gözlərin zillənib üzümə. 

Niyə elə baxırsan? 

Baxışlarından həsrət yağır. 

Səndən mənə qədər olan məsafə  

nə az, nə çox, ayrılıq qədərdi. 

Divardan cırılan şəkillərin yerində  

sarı ləkələr qalıb... 

 

Gözlərindəki intizarın rəsmidi,  

ya azacıq təbəssüm,  

ya kədərin rəngidi səni qoruyan? 

 

Üzündə içini görürəm. 

Şairliklə rəssamlığın,  

sözlə duyğunun ahəngidi bu. 

 

Bəzən düşünürəm –  

göyə uzanan əllərin  

şəkilləri çəkilsəydi,  

düşəcəkdimi sözün dəyəri?  

...şəkillərin sayı nə qədər olacaqdı? 

Gözlərin zillənib üzümə... 

Demirəm baxma. 

Bəlkə elə bu baxış da sevgidi,  

sevdiyim günləri və bir qızın 

baxışlarını xatırladır... 

 

Sən baxdıqca, xatirələr yağır və üşüyürəm  

sevginin qolları arasında... 

OV 

 

Bu kimsəsiz quşcuğaz  

bir qanıq ovçunun düşüb toruna, budaqdan-

budağa qonmağı xəyal. 

Addım-addım uzaq düşür özündən, yaşayır 

yeknəsəq şəhər ömrünü. 

 

...Fırlat öz ömrünü, a quş balası. 

Yuvadan perikib uzaq düşmüsən,  

ovçu sanıb səni bayquş balası... 

 

Bir az da zamanın dad ləzzətini... 

GÜNAH 

 

Günahdı atdığımız hər addım, 

Təpədən dırnağa  

məmləkət günah içində. 

Nə qədər iz qalıb torpağın üstə, 

O qədər günah var bu yer üzündə... 

 

Diz üstə çökdüyüm  

üzü qara torpaq  

göydən çəkir xəcalət... 

 

Gözün baxışı günah,  

göyün yağışı günah. 

Günah içindədi yaxşı da, yaman da.  

Yaxşıya, yamana  

fərq qoyulmayan zamanda. 

 

Ayaqlarım daşıyır günahlarımı. 

Gözlərim baxa-baxa qalıb,  

yaşayır günahlarımı... 

EHTĠYAC 
 
Körpüləri sel apardı... 
Əlimdə deyil ayaqlarım, 
atıram hara gəldi. 
 
Əllərimin içində bir ovuc ehtiyac, 
gözlərimdə bir yığın baxış, 
ürəyimdə bir büküm ağrı. 
 
İçimin ağrısını çölüm gizlədər. 
Sonra illər, sonra yollar dəyişəcək. 
 
Göylərə dikilən bir cüt göz kimi 
usanacaq vaxt. 
...və qaranlıq tökülər yollara... 

NAĞIL 

 
Sonuncu göz yaşındadı hər şey... 
Onda qəm içindəydi 
həyətimizdəki tut ağacı da... 
Düşərgə ömrümüzün axırınacan 
çıxıb gedə bilmirik dünyadan. 
 
Yolların çiynindədi vaxt, 
xatirələr yolçudu 
şəhid məzarlarınacan. 
 
Evimizin yanından bir yol keçir – 
o başında anam ağlayır, 
bu başında tut ağacımız... 

NƏ VAXTSA 

 
Nə vaxtsa yazacağam, 
nə vaxtsa biləcəksən... 
 
Doğuluşacan 
 hər şeyin yönü yazadı. 
Yaza çıxmadı fikrin – 
göstərdin içindəki gizli təzadı. 
 
İt kölgəsinə hürər, 
kölgəsi olmayanda, 
özgə kölgələrə hürər. 
Ya sevgidən, ya nifrətdən 
hamı bir-birinə tərəf, 
Şəhərin ağzında qalar, 
uzaq bölgələrə hürər. 
 
Nə vaxtsa yazacağam...  

HƏR ġEYĠN SONU 

 
Hər şeyin sonu var  və yoxdu... 
İllər keçdikcə dəyişir 
içindəki istəklər, ağrı-acılar. 
 
Dönüb baxdıqca görürsən 
toz basıb getdiyin yolu, 
yolsa keçib 
heç nəyə məhəl qoymadan. 
 
...Allahın evinəcəndi 
dilindəki dualar. 
 
Göyün baxışları altında 
öz içində qalsan da, 
dəyişən sən, dəyişməz zamandı. 

AĞAC 

 

Yabançı gövdəsində  

böyüyən uşaq kimidi bu ağac. 

 

Saraldıb saçlarını  

qəfil düşən soyuqlar. 

 

Ayaqlarında çarmıx,  

dilində dar ağacının kəndiri,  

səsini boğub zaman. 

 

Fəryadı çatmır göyə,  

yer oxuyur gözlərinin harayını. 

 

Hələ də qalmaqaldadı  

“uşaqlığında”... 

MÖVSÜM 

 

Alınları illər varaqlayır... 

Yazısı saralan başdaşı kimidi 

ayaq üstündə quruyan tək ağac. 

 

Vaxtsız düşən qara bənzəyir  

çağırışsız gələn qonaqlar... 

 

Ağacdan-ağaca qonan  

qarğaların mövsümüdü sahil. 

 

Dənizdən gələn  

küləklər üşüdür adamları. 

 

Yenə soyuqlar düşür... 

 

 



 

            Qədiməli ƏHMƏD 

72  

 

 

 

 

 

 

 

 

 

 

 

KÜLQABI 

 

Hər kəsin ürəyində  

damla-damla doğulur sevgi,  

elə nifrət də... 

 

Əyləncə kimidi həyat,  

burda nə çəkmir insan. 

Olumu, ölümü alın yazısı,  

tutduğu yoldan da əl çəkmir insan. 

 

Hər yolun ayağı bir qəbiristanlıq,  

atılır insan... 

 

Əslində, dünya bir külqabıdı... 

MƏNZƏRƏ 

 

Bir qış günündə ağarar  

baxdığın küçə.  

Saatlar əriyər  

şəhər quşlarının civiltisində. 

 

Bir-birinə sığınıb  

isinər boz sərçələr. 

 

Təkcə bu quşcuğaz üşüyər  

kimsəsizlikdə. 

 

Sonra külək   

ayaq izlərini qoparar küçədən  

və ayrılıq səsi gələr  

ayaq izlərinin  

qopulduğu yerdən... 

SON DEYĠL 

 
ı 

Bu ölüm son deyil son qəbir üçün, 
Bu sükut son deyil son səbir üçün, 
Bu addım son deyil son ləpir üçün. 
Və heç nəyin sonu yoxdu... 
 
 ıı 
Öz havasını qocalar gözləyir  
ömrün sonunda. 
 
Heç nə olmamış kimi 
qocalar köçür dünyadan. 
Təkcə başdaşı artır, 
sancılaraq torpağa... 

YARPAQLAR TÖKÜLƏCƏK 

 
Ömrün payızında gəldin- 
yarpaqlar töküləndə, 
quşlar uçanda, 
dağ başı dumana bələnəndə... 
 
Bunu sən bildin, 
addımların bildi. 
 
Bu payız bir də gəlməz, 
quşlar bir də uçmaz, 
dağ başı  dumana bələnməz, 
yarpaqlarsa töküləcək... 

ÖLÜM  ZƏNGĠ 

 

Bu gün səni görəndə  

içimdən nəsə keçdi.  

Danışa bilmədim, susa da bilmədim  

və qopub getdi hər şey  

ölü səs kimi... 

 

Kimsəsiz uşaq görkəmin  

üşütdü gözlərimi. 

Bircə mən görürəm üzündəki işarələri. 

 

Üzünə qəm qapısı açılıb bu axşam,  

əllərindən başlanır ayrılıq yolu. 

 

Bir ölüm zəngi səslənir sükutumda 

və  bir “dostumun”  

varlığı dəfn olunur mənimçün. 

BĠR ġEYƏ ĠNANIRAM 

 
Hər dəfə dünyaya baxanda, 
bir sızıltı keçir içimdən. 
Kibrit çöpünə bənzəyir ömür, 
bir üzüntü keçir içimdən. 
 
Yol göstərir xatirələr, 
əl eləyir məzarlar, 
dilə gəlir yetim arzular. 
 
Hər dəfə eşidəndə 
“beş gündü dünya”, 
inanmağım gəlir bu yalana. 
 
Və bir şeyə də inanıram- 
doğuluruq, 
yaşayırıq, 
ölürük 
bu “beşgünlük dünya”da... 

VAXT QALMAYIB 

 
Böyüyüb hər şey, 
uzanıb körpə budaqlar, 
sən öz içində qalmısan. 
 
Yolunu gözləyir qurduğun yuva. 
Harda olsan da, 
bezdirib səni 
qulaqlarını döyən yeknəsəq hava. 
 
Özünlə gedirsən dərd qabağına, 
namərd qabağına, 
mərd qabağına... 
 
Arxaya baxmağa 

vaxtın qalmayıb... 

TƏKRAR 

 

Cırılıb atılan şəkillər  

sonuncu gülləsidi  

sevginin və nifrətin… 

 

Lənətlənmiş həyatda 

heç nə yayınmır gözdən,  

hətta kölgələr də… 

 

Təkrarlanır tarix. 

Saat  

hələ də  

xeyrinə işləyir zamanın,  

nə qədər geri qalsa da… 

YUXUMUZ 

 

Göy kimidi gözlərin, bilirsənmi? 

Dərinliyi nəhayətsiz o göyə,  

o gözlərə düşdüm. 

 

İtirəm gözlərinin sonsuz dərinliyində. 

Elə budu sevgi... 

 

Zaman saat əqrəblərini saxlaya bilmir. 

Yanağındakı qızartılar  

nə qədər atəşli... 

 

Bu sevginin gözlərində böyümək,  

baxışlarında döyülmək  

nə qədər şirin... 

 

Deyəcəyim bircə kəlmə söz  

ürəyimdə pərvazlanıb,  

dodağımda yoxa çıxıb. 

 

Bu sevgi də yuxu çıxıb,  

yuxumuz şirin olsun... 

 

 



 

Cəza  Saatları 

 81  

 

 

 

 

 

 

 

 

 

 

SƏSSĠZ PIÇILTILAR 

 

Sən işıq sevənsən...  

Gözlədiyin işığın çox-çox dərinliyində  

bir qaranlıq gizlənir. 

 

Əlbəttə “striptizə” aludə olanlara  

əyləncədi həyat... 

 

Yanıla bilərsən gecə qaranlığında,  

ya ulduzlar altında,  

ya da özündən çox-çox uzaqlarda. 

 

Dodağından tökülən səssiz pıçıltılar  

səninki deyil,  

daha qayıda bilməz... 

 

 



 

            Qədiməli ƏHMƏD 

82  

 

 

 

 

 

 

 

 

 

 

 

ƏTRĠNĠ  ĠTĠRƏR GÜLLƏR 

 

Sevgisini ürəyində gizlədən qadın,  

təkcə gözlərin yox,  

sənə aid hər şey,   

hətta vaxt da yol çəkir. 

 

Desələr “mühacirlik” yaşamaqdı,  

inanma... 

Səadət əyləncəsi  

səninçün olmuş yuxu... 

 

O gözlər sənin deyil. 

Sevgisi ölən qadının ömründə  

ətrini itirər güllər, dadını itirər günlər... 

 

 



 

Cəza  Saatları 

 83  

 

 

 

 

 

 

 

 

 

 

 

YOLA BAXARAQ 

 

Addımlarının səsi tanış,  

qulaqlarımdan keçərdi hər gün. 

Yuxuma gəlir hər gecə ayaq izlərin. 

 

Bu gecə də,  

bu küçədə ayaq üstəyəm,  

silkələyir yaddaşımı xatirən. 

 

Və bir az aralıda  

bir qadın nəfəsi təngiyir  

uzaqlaşan addımlar arasında. 

 

Hələ də üşüyürəm yola baxaraq... 

BĠR ADDIM DA VAR 

 

Atdığın addım  

ümidsizlikdən çıxmaq üçündü,  

bəlkə də... 

 

Yol boyunca ayrılığın  

rəsmini çəkən ayaqlarındı. 

 

Belə başlanır bəzən hər şey  

barışmaq bu ümidsizliyin  

görünən tərəfidi.  

Aldanmağın  

zamanın suçudu bəlkə də. 

 

Yollar çəkir ayaqlarını,  

görüş yeri acizliyin,  

ayrılıq yeri faciəndi. 

 

Hələ bir addım da var  

acizliyinlə faciən arasında... 

OXUYURAM BAXIġLARI 

 

Oxuyuram baxışları, oxuyuram...  

Hər şey baxışlardan keçir,  

qorxu da, acizlik də, mütilik də...  

 

Əl tuta bilməyəcəyimdən  

gözlərimə düşən qaranlıq  

əllərimdən düşən işığa qalıb... 

 

Arzuların uçulan yollarıyla  

divarları yıxmaq asan deyilmiş.  

Acizlik döyür sinəmi,  

boğula-boğula batıram  

gözlərimin şor sularında. 

 

Oxuyuram baxışları, oxuyuram,  

bir ümid də dəfn olunur  

günün son saniyəsində... 

 

2012 

SONSUZ VƏ BĠTMƏZ 
 

Əllərimə düşən neçə-neçə ümidlər ölüb,  
fürsəti qaçırmışam.  
Demişəm, elə belədi həyat, belədi tale. 
 
Nə vaxtı saxlaya bilmişəm,  
nə də rahatlıq tapmışam  
axşamladığım saatlarda. 
 
Bir yolçuyam,  
eşidirsənmi ayaq səslərimi? 
 
Pay-piyadə yüyürdüyüm yollar,  
keçdiyim küçələr,  
qarşılaşdığım adamlar  
qəh-qəh çəkir arxamca. 
 
Bilmirəm, bu tənədi, ya həsəd,  
ya uğursuzluqdu, sərsəri,  
sərxoş zamanda? 
 
Eşidirəm, ürəyimdəki səssiz pıçıltıları,  
gözlərimdəki lal harayları,  
sonsuz və bitməz... 
 

2011 

BARMAQLIQ 

 

Bacalar mat gözlər kimi  

dikilib uzaqlara... 

 

Külək yan ötür bacalardan,  

kəsif iy birbaşa dolur nəfəslərə... 

 

Ayın saralmış rəngi boylanır  

qaranlıq otaqlara. 

 

Məhkum səslər  

hər gecə sıxılır dodaqlara. 

 

Qaranlıq divarlarda  

sükutun rəsmi  

azadlığa  səsləyən qafiyəsiz himndi... 

 

Kimsəsizlik Bayıl saatlarıdı  

hər gecə yollar ulayar üstünə... 

HEÇ NƏ GÖZLƏMĠRƏM 

 

Heç nə gözləmirəm üzü astar,  

astarı sirli sifətlərdən... 

 

Necə gözləyim axı?  

Gözləməyə bir şey yoxsa,  

olum ölümdən ağır... 

 

Gözümü yığıb özümə,  

bezib yersiz təriflərdən  

heç nə gözləmirəm, heç nə... 

 

Və bu dünya fani deyil, bəs nədi? 

Hər gün bir ayrılıq notudu  

ömrün uvertürasında... 

 

Acıyıram bir yay gecəsində  

özünü əbəs yerə yandıran  

pərvanəyə... 

SAHĠLDƏ PAYIZ 

 

Saçları dağınıq, baxışı tutqun  

bir həsrət şəkli düşür sahildə  

gözlərimə... 

 

Qumlar üstə ləpirlər ayrılıq notu kimi.  

Dağınıq buludların 

ömrünəsə çox az var... 

 

Küləyin qanadları çırpılır dənizə. 

Əllərim boş qalır, irəli uzansa da... 

 

Sevdalı illərdən təkcə xatirələr qalır... 

UNUTQANLIQ 

 

Şeytanı içimizdən atmaq  

adamın qovulmasıdı. 

 

Tanrıya yalvarmaqdan  

ucları qabardı barmaqlarımın... 

 

Yuxusu qaçmış  

dodaqlarımdı bu sətirlər... 

 

Gözlərimdi  

yağışı yerə tökülən bulud. 

 

Özümü unutmuşam  

ayaqlarımla göy arasında... 

BAYQUġ SƏSĠ 

 

Qəribə səsdi gecə qaranlığında  

bayquş ulamaları. 

 

Körpəsini itirmiş qadının   

söylədiyi ağı kimi  

dolur qulaqlarıma. 

 

Bu səs tənha yurd yeri,  

unudulub varlığı. 

Uçulan divarları sevincin məzarlığı. 

 

Qaranlıqda doğulur... 

Qaranlıqlar doğurur  

zamanın qolları üstündə... 

HƏYƏCAN 

 

Meydanda bitir bu yol... 

 

Təzə şəhərin  

damağı çağ, kefi çağ... 

Bu gün  

“dəbdən düşən” sözün sonudu. 

 

Xatirələrin  

kasıb bir küçəyə  

köçürüldüyü gün  

unutmuram gözlərdəki nifrəti. 

Görürəm yenə  

Qarabağdan başlanan hicrəti... 

 

2008 

ĠRĠ ADDIMLAR 

 

Bir ovuc ümidsizliklə  

yuyub yuxularını küləkli şəhər,  

gözlərini atıb gecənin qucağına. 

 

İndi-indi yazır yaddaşına yalqızlığını  

dayanıb yol ayrıcında. 

 

Bir addım öndə etiraf işartıları,  

bir addım arxada uğursuzluq. 

 

Vaxtsa axıb gedir iri addımlarla... 

 

2009 

YUXUSUZLUQ 

 

Qonşu həyətdəki alma ağacı  

vaxtsız bar gətirdi... 

 

Hər keçən bir daş atdı,  

güldü alma ağacının gözləri. 

 

Qızılı almalar dərildi söz-söz,  

hər söz ac əjdaha kimi  

uddu yuxularını... 

 

O gündən  

alma ağacının yuxusu gəlmir... 

SONUNCU DEYĠLSƏN 

 

Gözlərin qəribədi... 

 

Kimliyin bilinməyəcək,  

hallara düşməyin gizli. 

 

Nə əvvəldə,  

nə sondasan,  

bilinməyir nə dondasan. 

 

Sən mövcud halların  

heç birindəsən,  

heç sonuncu da deyilsən... 

NEÇƏ ĠLLƏRDĠ 

 

Neçə illərdi  

görüşürdük bu sahildə. 

Neçə illərdi  

dənizə doğmaydı  

addımlarımız, baxışlarımız. 

Öyrəşmişdik payızlara, qışlara, 

Uçub gələn,  

köçüb gedən quşlara. 

 

Uçmusan quşlar kimi,  

sahildə sükut qalıb. 

Arzular çılpaqlanıb. 

Oturacaqlar  

qaralır sahibsiz evlər kimi... 

DÜġÜNCƏ 

 

Otağında gecələdim  

qaragöz ağrının,  

yuxum çilik-çilik oldu... 

 

Baş əydim ocaq daşına,  

xeyrə açılsın səhər... 

Ömür keçirdim boşuna – 

külək apardı, heyif! 

 

Dəli dünyam dumanlı,  

bu sərxoş həyat ölgün. 

“Oxu, bülbülüm, oxu”,  

bəlkə zaman oyana... 

SƏNĠ UNUTMAQ 

 

Xatirələr yağış kimi  

yağır ömrümə... 

Payız necə gəldi,  

necə keçdi, bilmədim. 

 

Səni unutmağa vaxtım yox,  

sənə qovuşmağa baxtım yox... 

 

Səni unutmaq üçün  

illəri yola saldım, 

Gördüm göz yaşındadı  

həsrətin dadı... 

OYUNCAQ 

 

Yenə də bu ilin son gecəsində  

ATƏT yağır beynəlmiləl şəhərə.  

İslanır ağaclar,  

yollar,  

küçələr,  

iməkləyir həqiqət, yeriyə bilmir. 

 

Qaçqın düşərgələrində doğulan  

körpələrin qərib səmasında  

buxovlanır torpaq yanğısı  

 

və oyncaq daşımaqdadı  

əcnəbi “dostlar”... 

 

2009 

HƏQĠQƏT 

 

Mən dünyaya gələndə  

payız yoxuydu. 

Hələ yarpaq tökümü  

sadəcə bir yuxuydu. 

 

Məni sıxdı həyat,  

yıxa bilmədi. 

Çünki  

ayaqlarım özümünküdü. 

ACI  XATĠRƏ 

 

Səni unutmaq da  

sənə qovuşmaq qədər zor... 

 

Bir anın içində  

yox oldu hər şey, 

Bir sevgi ömründən  

yıxıldı hər şey. 

 

Elə bitən bu yol da  

addımların qədərdi. 

Və bitən addımların,  

acı xatirələrdi... 

ÖLÜM  DOĞULUR 

 

Hisslərinin kölgəsidi  

gözlərin... 

 

Küçələri gəzən ehtirasın  

söndükcə,  

hər gecə  ətrini itirən  

qadın ömründən  

bir ölüm doğulur... 

 

Və sarır gecəni,  

sıxır qolları arasına  

sərxoş saatları,  

yaşamaq ehtirasını... 

HƏSRƏT 

 

Susdum,  

kimsədən gizli sevgim  

ürəyimdə.... 

Çəkildim  

sükutun qanadları altına. 

Gördüm  

göz yaşındadı  

ayrılığın dadı... 

Və sevdiyim qadının  

uzaqlaşan  

addım səsindədi həsrət... 

SON SÖZ 

 

Son sözünü unuda bilmirəm... 

Və bilirəm  

bir daha deyilməyəcək. 

 

Titrəyir telefonun düyməsinə  

uzatdığım barmaqlar. 

 

İçimdə çırpınan ümid yeri boş... 

Sənsizlik  

qorxulu yuxu kimidi... 

 

Son sözün  

ağrı kimi asılıb ürəyimdən... 

QAYITMIR 

 

İllər gözlərimdi,  

illərə həsrət yağıb. 

Yollar baxışlarımdı,  

yollara həsrət yağıb. 

 

Yaş ötdükcə  

yadımdan çıxır hər şey,  

qalıb gözlərinin cavanlığında. 

 

Saralıb gündəliyin  

sevgi dolu varaqları. 

 

Qayıtmır o illər,  

qayıtmır o yollar,  

qayıtmır  

gözlərinin sevən çağları.... 

BELƏCƏ BOĞULUR 

 

Baxışımdan yığmışam  

sən gedən yolu. 

 

Təkcə bir ağrı qalıb  

gözlərimlə  

yaddaşımın arasında. 

 

Gəldiyin, getdiyin  

dadlı bir yuxu,  

hələ də oyanmır yollar... 

 

Mənsə çırpınıram  

həsrətin qucağında. 

Beləcə boğulur adam  

özündən xəbərsiz... 

BĠR APREL 

 

Məni də aldadan oldu  

bir aprel günündə. 

 

Aldandım  

bir gülün ləçəklərinə -  

Səni sevirəm, - dedi... 

 

 

 

BALIQÇI TORU 

 

Sonuncu görüntü deyil,  

bu şəhərin divarları arasında  

balıqlar balıqçı torunda... 

ĠNAM 
 
Toplanmaq istəyirəm 
bir yerə yığıb düşüncələrimi. 
...atılmış saatlarla 
uzaq düşürəm  
ayaq izlərimdən. 
 
İnanıram göyün təmizliyinə. 
Mənə tərəf uzanmaqdadı 
yerin çirkaba bulaşan əlləri    
 
Vaxt xəbərsiz çıxır 
həyatın arxa qapısından... 

BOMJUN QAZANCI 

 

Şəhərin qaranlıq gecəsində  

zibil yeşiyinə atılan  

ölümündən əvvəl  

ərköyün quzu  

Bomjun qazandığı göz yaşı,  

itirdiyi ümid oldu... 

Əvvəllər də görmüşdü  

belə uğursuzluğu –  

onda atılanlar it cəsədləriydi... 

OYUN 

 

Meydanın baş tərəfində  

qara bayraq  

ayağında qaçış xətti... 

 

Hər şey  

şeypur səsinə  

bənddi elə bil. 

Ölümü sükutla qarşıladı  

ərəb oğlu,  

irəli atdığı ayaqqabılar  

uddu oyunu... 

SAĞLIQ  

 

Çox adamlar doğulur,  

ölənlərsə daha çox. 

 

Adlı, adsız, 

hər şey bir-birinə təzaddı. 

 

Məzarlıqdı bu dünya  

sağkən ölənlərə... 

Dirilərsə kef çəkir  

ölənlərin sağlığına... 

SÜD GÖLÜ 

 

Dənizdəki qayığa  

avar çəkdiyim xəyal... 

Nə şirinmiş  

yuxularda dəniz gördüyüm. 

 

Öyrənə bilmədim üzməyi,  

süd gölü quruyub  

doğulduğum gün. 

YARA 

 

Gedən atsız arabadı... 

Onu irəli aparır zamanın əli.  

Üfüqdə bitən yolun  

nə sonu görünür, nə də  əvvəli. 

 

Əsgər marşlarının  

səsi tökülür qulaqlara. 

 

Çəkir arabanı küçələr... 

Yolunda  

torpaq yarası göynəyər,  

ayaqlarında həsrət... 

APAR  ġAĠRĠ 

 
Məzarlar üstündə durar Ģahanə, 

Ölən Ģairlərin torpağı birdi. 

  Ağacəfər Həsənli 

 

Ruhları ayaq üstədi, 
sözü, şeiriyyəti ayaq üstədi. 
Neçə yurdun, ölkənin 
sevgisi , nifrəti ayaq üstədi. 
 
Cismani ölümü ölüm sanmayın, 
Qulağı eşidir yerin, göyün də. 
Təkcə şairlər dözər, 
tale qarğışlayıb, zaman döyəndə. 
 
Harda dərd doğulsa, tapar şairi, 
Tanrım, dərgahına apar şairi... 
Zamanın qovğası başında sınar. 
 
Hansı məzarınsa qarışıb yuxusu, 
hansı məzardansa gəlir ayrılıq qoxusu, 
orda bir şair yatır. 
Arzudan-arzuya, sözdən-sözə... 

KEÇMƏ VAXT SƏRHƏDDĠNĠ 

 

Ölüm qardaş hələ o yola çıxma, 

Ömrümün yoludu uzanan o yol. 

Qəbul et, adına, ünvanınadı, 

Bu gün tərəfimdən deyilən sağol. 

 

Nə verim bu gecə razı qalasan? 

Nəyim var cismimdə ruhdan savayı? 

İçimi qaşıyan, köksümü oyan 

Ağrıdı, ələmdi, ahdan savayı. 

 

Cinayətim də o, cəzam da odu, 

Zindanam, həbsimi özümdə çəkim. 

Dəmir barmaqlıqlar pəncərəsindən 

Ha baxım, baxdıqca gözümdə çəkim. 

 

Hələ çin olmayan arzular xəyal, 

Külək döyəcləyir ümid səddini. 

Çıxma, ölüm qardaş, o yola çıxma, 

Keçmə ömür adlı vaxt sərhəddini. 

TƏNHA QADIN 

 

Qəlbində közərən xatirələrdə, 

Sevib unutduğum ey, tənha qadın, 

səsin məndən özgə kimsəyə yetməz. 

Hicranın kölgəsi baxışlarından, 

Həsrətin ağrısı gözündən getməz. 

 

Daha sızladığın bir ömür olar... 

Gizlədib hamıdan könül ahını. 

Hələ yaşayırsan tənha qəmində, 

Mənim günahımı, öz günahını. 

 

Baxırsan illərin arxa üzündən, 

Dilinin ucunda söz ağlar, qadın. 

Zamanın suçudu ağladan səni, 

Günahı olmayan “günahkar” qadın. 

 

Səsin məndən özgə kimsəyə yetməz, 

Qəlbində közərən xatirələrdə 

Sevib unutduğum ey, tənha qadın... 

 

2007 

DEYĠRLƏR KĠ... 

 

Deyirlər insan ömrü çox qəribədi... 

 

Doğulduğu gündə köçür dünyadan, 

Həyat qanunudu özünə enmək. 

Bir ömür yolunun fəlsəfəsidi 

Torpaqdan yaranıb, torpağa dönmək. 

 

Deyirlər ki, tale bir sətir yazı, 

Ruhun özündədi, pünhan yaşayır. 

Belə özəlliyin hər zərrəsində 

Can var, cövhərində bir can yaşayır. 

 

Vaxtın addımında sıxılır yollar, 

Daralır ömrü də qart ümidlərin. 

Sevginin, nifrətin hümməti qədər 

Doğumla ölümün arası dərin. 

 

Deyirlər insan ömrü çox qəribədi... 

ĠNANC 

 

Bu, insan ömrüdü, sonsuzluq deyil, 

Tanrım, hər ahımdan özün keçirsən. 

Dözüb səbr edirəm əzablarına, 

Sənsə günahımdan özün keçirsən. 

 

Sükut sərhəddində donub qalmışam, 

Beləcə nə qədər fəsillər keçib. 

Kədərlə sevincin yolayrıcında, 

Yollar şaxələnib, nəhs illər keçib... 

 

Tanrım, ümidimə dumanlar çökür, 

İstər günah yazsın mələk adımı... 

Mənim inanclarım başlanır Səndən, 

Mən yer adamıyam, Sən göy Adamı... 

XATĠRƏ QOYNUNDA 

 

Getdin, məni çəkdin son imtahana, 

Dərdin köynəyində bu nə sınaqdı? 

Əllərim çatmamış mənzil başına, 

Dedilər sonuncu dayanacaqdı... 

 

Bu eşqin qəm üzü zamanlıq deyil, 

Özüm də bilmədim uduzdum necə. 

Tənhalıq şairi ovutmaq üçün, 

Xatirə qoynunda gəlir hər gecə... 

 

Səni röyalarda gördüyüm bir an, 

İtirib gəzdiyim bir ömür olar. 

Əllərim arxanca uzanıb, dayan, 

Ovcumda bir ömrün xatirəsi var... 

GECƏNĠN SAKĠTLĠYĠ 

 

Gecə külək döyür sizin qapını, 

Heç kimə söyləmə , kimsə bilməsin. 

Bu qərib gecənin səksəkəsində, 

Özündən yıxılıb kimsə ölməsin. 

 

Yaxın gəl, sakitcə qarşıla vaxtı, 

Demirəm, boğulsun içindəki səs. 

Deyirəm, o qədər hərarətin var, 

İsti qucağında dərd də üşüməz. 

 

Qoy sevə bilməsin başqası səni, 

Bir az gizli qalsın bu yolun adı. 

Bu qərib gecənin sakitliyi də 

Sənin qollarının arasındadı. 

GÖZƏLMĠġ 

 

Payız yağışı kimi  

göz yaşların gözəldi. 

 

Payız da yol üstündə,  

quşlar da, yarpaqlar da. 

Bir həsrət yuva qurub  

dağılan yarpaqlarda. 

 

İlhi, amansızmış  

sevən gözlər, baxışlar. 

Qara çərçivələrdən  

axan gözlər yağışlar. 

 

Sevib, ölmək gözəlmiş,  

gözəlmiş gözəl illər. 

Yarpaqlar töküləndə  

göz yaşlarım da lillər. 

 

Sevib, ölmək gözəlmiş... 

HARA QAÇMAQ OLAR... 

 

Yaman uzun çəkdi bu yol, bu cığır, 

Bir ömrü fəsillər, illər oxuyur... 

Atdığım hər addım həsrət qoxuyur, 

Yenə gözdən qoymur bu zaman məni. 

 

Arzular kül oldu, o çağda söndü, 

İstisi tükəndi, ocaq da söndü. 

Ölən ümidlərin qucaqda söndü, 

O gündən susmuşam, tutub qan məni. 

 

Düşdüm kor bucağa öz ahım altda, 

Dərdim də gizləndi günahım altda. 

Hara qaçmaq olar Allahın altdan? 

Haqlayıb yarıda bu hicran məni. 

MART AXġAMINDA 

 

Görüşürük soyuq mart axşamında, 

Bura sevgilərin qərib yeridi. 

Tanrı pıçıldayır qulağımıza, 

Bu da bu axşamın qəmli şeiridi. 

 

Qaranlıq bir axşam, küləkli sahil, 

Soyuq əllərində əllərim donub. 

Kim bilir, bəlkə də bizdən xəbərsiz, 

Bu yolun ömrünə bir həsrət qonub. 

 

Unutmaq da olmur ağrını, qəmi, 

Qaşıyır ürəyi bir qıcıq kimi. 

Bəlkə də, bu ömrü yazan yazıbdı, 

Qalsın bu sevgidə bir uşaq kimi... 

 

Bakı 

14.03.2008 

OXġAYIB HƏSRƏTĠ  SEVDĠM... 

 

Bu gecə ruhuma ögeydi, yaddı, 

Bir az da soyuqdu, ayaz gecədi. 

Suları quruya-quruya qalıb, 

Sənsiz keçən gecə dayaz gecədi. 

 

Oxşayıb həsrəti sevdim sübhədək, 

Ayrılıq taleyin viran çağıdı. 

Göylərdən üzülən bu son duam da, 

Ümidin qırılan son budağıdı. 

 

Heyif əllərimdən uçulanlara, 

Əllərim  hələ də uzalı qalıb. 

Sənli gözlərimdə dünyam genişdi, 

Sənsiz baxışımda dünyam daralıb. 

 

2008 

KORLAR  

 

Onların payına qara rəng düşüb, 

Görmürlər nə rəngdə, necədi dünya. 

Elə bilirlər ki, zülmətdi hər yan 

Yarandığı gündən gecədi dünya. 

 

Sönüb qara gözlər, donub baxışlar, 

Tökülür üstünə qəm ətək-ətək. 

Tanrının əlindən düşüb daş üstə, 

Gözlər çiliklənib sanki güzgütək. 

 

Yandırır içini dərdi od kimi, 

O qara gözlərin nədir günahı? 

Baxdığı yerlərə qara daş yağıb, 

Tutacaq göyləri gözlərin ahı. 

 

Çeşməsi quruyub, bulağı sönmüş, 

Yollar da, illər də qara kədərdi. 

İşığı sozalıb, çırağı sönmüş, 

O gözlər dünyaya qara xəbərdi. 

 

2000 

BU SEVDA 

 

Bil ki, sənsiz keçib, sənli yaşayıb, 

Ürəyim başında durub bu sevda. 

İlləri oxuyub, günləri sayıb, 

Ürəyim başında durub bu sevda. 

 

Gözlərin ovcunda saralıb yollar, 

Səbir mənzilində daralıb yollar. 

Baxışlar altında durulub yollar, 

Ürəyim başında durub bu sevda. 

 

Nə ömür ləngiyir, nə vaxt, nə zaman, 

Yolunda həsrət var, telində duman. 

Bir az həqiqətdi, bir az da güman, 

Ürəyim başında durub bu sevda. 

 

2008 

DE, XOġBƏXTMĠSƏN? 

 

Sən lal yuxulara layla deyəndə, 

Bildinmi, keşiyin çəkən kim idi? 

Səni əzizləyib, səndən xəbərsiz, 

O da sənin üçün ana kimiydi... 

 

Əridi gecələr bir ömür kimi, 

Xeyrinə olmadı zamn da vaxtın. 

Yolüstü sevdanın aldanışları, 

Əksinə işlədi, taleyin, baxtın. 

 

Ötən yolları da qınamaq olmaz, 

İllər də saçına daha yağıb dən. 

Mən ömür yolunun bəxtsiz şairi, 

Sən mənsiz ömürdə de, xoşbəxtmisən? 

 

2008 

NƏ VAXTDI 

 

Nə vaxtdı bu yolu addımlayıram, 

Bir ürək boydadı qismətimdə qəm. 

Uçulub üstümə sözün dağları, 

Sükutla göz yaşı arasındayam. 

 

Hicran xatirəsi durur hələ ki, 

Yarımçıq sevginin son gecəsində. 

Sənə vəd etdiyim uğursuz oldu, 

Görüşə bilmədik bəxt küçəsində. 

 

Nə vaxtdı içimdə günah yol eylər, 

İçimi yandırır bu ah yolları. 

Mənim qərib könlüm qəriblik çəkir, 

Keçir sinəsindən günah yolları. 

 

Nə vaxtdı bu yolu addımlayıram... 

 

2002 

ĠLLƏRĠ  SAYSAM 

 

Gedirsən arxaya dönüb baxmadan, 

Bəlkə bu da tale, bu da qədərdi. 

Səni gözlədiyim illəri saysam, 

Bir sevən aşiqin ömrü qədərdi. 

 

Keçdiyin küçəyə, yola bax, canım, 

Hər solan çiçəyə, gülə bax, canım. 

Qayıt, keçmişinə nolar, bax, canım, 

Hicranda puç olan ömür hədərdi. 

 

Nə illər ovudar, nə yollar səni, 

İsladar yağışlar, döyər qar səni. 

Sıxmaz sinəsinə bu qollar səni, 

Təkliyin əvvəli, sonu kədərdi. 

 

2009 

 

 



 

            Qədiməli ƏHMƏD 

130  

 

 

 

 

YENƏ BU SAHĠL 

 

Bu da xatirəyə köçüb qalacaq, 

Silinməz yaddaşdan illər uzunu. 

Bir xəyal yol gedər, addımlarıyla, 

Yorulub dayanmaz yollar uzunu. 

 

Mənəm, ayrılıqdı, yağışlı sahil... 

Sənsiz keçən ömür qəmə sarıdı. 

Qatardan ayrılan o tək durna da 

Payız ovqatımın arzularıdı. 

 

Ayrı dünya idi gördüklərimiz, 

Onda hər görüşün öz adı vardı. 

Onda arzular da qaranquş kimi 

Səsin də, sözün də qanadı vardı. 

 

Yenə də bu sahil, bu yeni şəhər, 

Sənli günlərimə gələsəm də hərdən. 

Görürəm bu yerdə əsər qalmayıb, 

Nə səndən, nə də ki, köhnə şəhərdən. 

 

2001 

BĠR DƏ GÖRƏCƏKSƏN  

 

Bu ömür tələsik keçir gün kimi, 

Neyləyək yolunu qürub gözləyir. 

Bilmirəm bu ölüm hansı rəqəmə 

Mənim saatımı qurub gözləyir. 

 

Bu daha  bəsimdi, umacağım yox, 

Özümə yavanam, umac deyiləm. 

İlahi, bilirsən verdiyin dərdi 

Yeyəndən gözütox, mən ac deyiləm. 

 

Bir addım qonmadı bu gedən yola, 

Ləpir də düşmədi bu ləpir üstə. 

Bir də görəcəksən cansız təpəyəm, 

Bir qız da saç yolur bir qəbir üstə. 

 

2009 

ÜÇ ĠL DƏ... 

 

Üç il də qatlandı əllinin üstə, 

Bu ömrü beləcə tutub gedirsən. 

Taledi, istəsən, istəməsən də, 

Həm uduzur, həm də udub gedirsən. 

 

Gedirsən özünün uzaqlığına, 

Ayılıb görürsən qaranlıq çöküb. 

Xəbərin olmayıb, yarpaqlarını 

Hər gün qəfil əsən küləklər töküb. 

 

Qocalıq nəfəsi dəyir üzünə, 

Gözündəki yaş da qəmin izidi. 

Ürəyin unudub xasiyyətini, 

İçində çırpınan dərdin özüdü... 

 

2010 

BU YOLUN NƏ EVĠ, 

NƏ OCAĞI VAR 

 

Mən səni hələ də unutmamışam, 

Bir az uzun çəkdi, neyləmək olar. 

Bağlı saxladığın qapı dalında 

Gözləri yaşaran bir xatirə var. 

 

İllər minib çapdı ayaqlarımı, 

Addımlarım bilir qabaqda qışdı. 

Ömürdü, yığmışam vərəqlər üstə, 

Hər günü, saatı bir aldanışdı. 

 

Axtara-axtara gedirəm belə, 

Əyilib baxıram izünə, bilim... 

Bu yolun nə evi, nə ocağı var, 

Bir az da sığınıb isinə bilim... 

HƏLƏ DƏ TƏZƏDĠ 

 

Vaxtın sularında batan qayığam, 

Məni itirmisən, bu öz işindi. 

Suların ən uzaq sonsuzluğunda, 

Nə sevgi sakindi, nə nifrət indi. 

 

Ayağın altına döşənmiş yolu, 

Küçədən-küçəyə asta keçərdin. 

Hicranla xışlanan arzularında 

De nəyi əkmişdin, de nəyi dərdin? 

 

Bu köhnə məktubun sətirlərində  

Hələ də təzədi susan gözlərin. 

Kağızda telefon nömrəsi kimi 

İçimdə qalıbdı ayaq izlərin. 

YOLUN ORTASINDA 

 QƏRĠB OLURAM 

 

Mənim göz yaşlarım çox dərindədi, 

Sevincim dayazdı, üzdədi, Allah. 

Sənə ki, ağahdı, bəs niyə hamı 

Səndən günahını gizlədir, Allah? 

 

Bir dərd bəsləmişəm, sənin əlinlə, 

Bu dərdi içimdən dərib soluram. 

Hara uzadıram əlimi, boşluq, 

Yolun ortasında qərib oluram. 

 

Zaman da oynayır bu zərlə belə, 

Bu zər də zamana özgə kimidi. 

Mənim göz yaşımda içim görünür 

Gözümün yaşları güzgü kimidi. 

AY ĠġIĞINDA 

 

Görüşə gəlmişdik Ay işığında, 

Ona görüş deyim, ya vida deyim? 

Ayrılıq gecəsi, hicran gecəsi, 

Dilim də gəlmədi əlvida deyim. 

 

Son görüş, son gülüş, nə soyuq oldu? 

Unuda bilmirəm, yoza bilmirəm. 

... Bir də gözlərinin qəm-qubarını, 

Hələ yaddaşımdan poza bilmirəm. 

 

Vaxt keçsə, hər şeyi unudacaqsan, 

Yadında bir uzun gecə qalacaq. 

Daha sənin üçün nə mənası var, 

Bu sevgi içimdə necə qalacaq. 

 

Bəlkə bizim ilə yollar da bitdi, 

Bəlkə də səhv yolda bitən biz olduq. 

Sonda etdiyimiz hər addım günah, 

Günahlar içində itən biz olduq. 

ÖMÜR DƏ ƏSLĠNDƏ 

 BAġALDATDIDI 

 

Daha gözlərim də saxlaya bilmir, 

Sənsən, göz yaşıdı gözümdən çıxan. 

Ağarda-ağarda bu qara dərdi, 

Ağ tükdü saçımda, üzümdə çıxan. 

 

Ömür də əslində başaldatdıdı, 

Mən ağ görünürəm, bəxt qara rəngdə. 

Sən “ağ günə çıxdın”, günün mübarək, 

Mənimçün doğulur vaxt qara rəngdə. 

 

Hər gün əllərimdən uçub gedəndə, 

Özümdən qopulan yarpaq oluram. 

Bir ölü sükutun ayaqlarında 

Yaddaşımda ölən torpaq oluram. 

 

Hər axşam gəlirəm hicran dünyama, 

Mənim taleyimdə bir sahil də var. 

Burda görüşdüsə baxışlarımız, 

Burdan o yanadı ayrılan yollar. 

 

2010 

BU ÖMRÜN ĠÇĠNDƏ 

 

Bu ömrün içində azıb qalmışam, 

Bir yana çıxmağa dayazdı vaxt da. 

Bu ömrün əvvəli başlandı qəmlə 

Axırına xeyir, qalıbdı baxta. 

 

O gur ocağın da istisi gedib, 

Əllərim üşüyür gül nəfəsinə. 

Alovu korşalıb, tüstüsü gedib, 

Nə özümə odam, nə özgəsinə. 

 

İçində başlanıb ayrılıqları, 

Hələ ki, sinəmi qazır bu duyğu. 

Deyirəm, bu ömrü hara aparım, 

Arzusu ötərgi, ümidi uyğu..? 

 

Bu ömrün içində azıb qalmışam... 

 

2010 

DAHA GÖZLƏRĠMDƏ QƏRĠBDĠ 

 

Sonunncu görüş də bitdi beləcə, 

Sən gedən qatar da gözdən itir hey. 

Susur baxışlarım göz yaşlarında 

Daha gözlərimdə qəribdi hər şey. 

 

Daha gedən qatar qayıtmaz geri, 

Aradan kəsilər ara sözləri. 

İlləri toz basar, yolları qubar, 

Yol çəkər bir eşqin susan gözləri. 

 

Vaxt ötüb keçəcək tələm-tələsik, 

Hicranla köklənər səsim bu gecə. 

Tale ürəyimlə oyun oynayar, 

Nə qalib bitirrəm, nə də heç-heçə. 

 

Sonuncu görüşün sonu ayrılıq, 

Bu ağrı özümdən-özümə giley. 

Qəm-kədər qapımı döyür astaca 

Daha gözlərimdə qəribdi hər şey. 

GEDƏK 

 

Gəl gedək, bu yolun axırınacan, 

Harda qurtaracaq bu yolun sonu... 

Ərisin ürəkdə həsrət buzları, 

Tökülsün təkliyin qırovu, donu. 

 

Gə gedək, bu yolun axırınacan, 

İsinsin sevgimiz nəfəs-nəfəsə. 

Hərdən pıçıldayaq baxış-baxışa, 

Bu yol uzun çəksin, dərd-qəmi kəsə. 

 

Gedək ömrümüzün axırınacan, 

Gedək addım-addım vaxt qucağında. 

Təkcə görünməsin sevginin sonu, 

Solmasın hicranın künc-bucağında. 

 

Gəl gedək, bu yolun axırınacan, 

Deməyək dünyanın sonudu, vallah. 

Bizim sevgimizin körpə çağıdı, 

Bizim sevgimizi qorusun Allah. 

ÜMĠD KÜÇƏSĠNDƏ  

       BĠTƏN YOL 
   (sonetlər çələngi) 

 

I 

 

Yuxusu qaçaqdı tənha yolların, 

Tale kor yolçudu azıb bu yolu. 

Tanrı qələmini batırıb qana 

Bəxtin yaxasına yazıb bu yolu. 

 

Necə də dönükmüş zamanın üzü, 

Qurdlar vadisidi vaxtın özü də. 

Əlləri göylərdən üzülü qalıb, 

Taxtından yıxılıb bəxtın özü də. 

 

Məmləkət üstündə səmalar al qan, 

Gah udur, gahdan da uduzur insan. 

Qaranlıq yolların qorxunc əlində. 

 

Bu yollar başından böyük cəsarət, 

Sonunda başlanır ayrılıq, həsrət 

Yurd küləklərinin qərib dilində. 

II 

 

Yurd küləklərinin qərib dilində 

Üşüyür tarixin harayı, səsi. 

Yolçuya yolçuluq eləyə bilər 

Qədim məmləkətin daş kitabəsi. 

 

Burda düşüncələr döyüş meydanı, 

Yazıya köçürən qələmlər qılınc. 

Burda düşüncələr barıt qoxulu, 

Eşqdən söz söyləmək gülüncdən-gülünc. 

 

Sükutu yıxılıb kimsəsizliyin, 

Dərdin qapısında baxışlar düyün. 

Səbir də diksinir qarğış səsinə. 

 

Xəyanət öskürür şər qarışanda, 

Xəstə məmləkətin hər qarışında. 

Küçələr bələnib bayquş səsinə. 

III 

 

Küçələr bələnib byquş səsinə, 

Qət et bu küçəni son addımadək. 

Yerin sinəsində ağrı nəfəsi, 

Oğulsan bu yurdun dərd yükünü çək. 

 

Yaddaş da kədəri sıxır gözünə, 

İllərin əlində xatirə qalır. 

Bir ovuc həsrəti bükdüm sözümə 

Gördüm qucağında ömür saralır. 

 

Qayıt, son harayı at bu ömürdən, 

Polad zirehini geyinib Vətən. 

Döyüş mahnıları çağlar dilində. 

 

Kələfin ucundan asılır yalan, 

Qatil qabağına gedir Cavad xan. 

Nizamı pozulan Gəncə elində. 

IV 

 

Nizamı pozulan Gəncə elində, 

Özün tapınmısan öz günahına. 

Geyin yaddaşına bu ömrü, zalım 

Sən ayaq qoymusan könül ahına. 

 

Baxışlar yol azan qağayı kimi, 

Qonub yaxasına xatirələrin. 

Sinəsi göynəyən düşüncələrə, 

Qatil bıçağıdı, qatil əllərin. 

 

Vaxt öz meyvəsinə vaxtsız xal salıb, 

Taleyin gözləri bərələ qalıb, 

Ümid pas içində qılınc tiyəsi. 

 

Həsrət yollarına gün düşmür daha, 

Burda arzular da batıb günaha. 

Burda saç ağardıb illərin səsi. 

V 

 

Burda saç ağardıb illərin səsi, 

Üfür barmaq-barmaq, soyut bu dərdi. 

Qoyma, hıçqıracaq dərd köynəyində 

Sığalla saçını, ovut bu dərdi. 

 

Keçəllər torpağa yiyədi, indi, 

Yazılıb yaddaşın divarlarına. 

Tale deyilənin fərqinə vardım, 

Yüz qış dəyişilməz bir baharına. 

 

Alın qırşında itib arzular, 

Ömür yaddaşıdı uzanan yollar. 

Həyat keçidinin hər bərəsində. 

 

Hər səngər daşında bir sətir yazı 

Gizli düyünlərin açılır pası. 

Tarixin qaranlıq pəncərəsində. 

VI 

 

Tarixin qaranlıq pəncərəsində 

Sükut da Tanrının göndərişidi. 

Boylandım könlümün arzularına 

O da qələm çalan Tanrı işidi. 

 

Azadlıq kiriyib xəstə quş kimi 

Zaman yelpikləyir yanaqlarını. 

Şimal küləyinin yeknəsəq səsi, 

Batırır zamanın qulaqlarını. 

 

Yuxusu dağılıb yurd sevgisinin, 

Yad ayaq altında sinəsi əzgin, 

Torpaq şahlığını əlindən salıb. 

 

Burda iki əsr haqqa bir zindan, 

Burda şəhidlərə ağı oxuyan 

Yurd küləklərinin ləpiri qalıb. 

VII 

 

Yurd küləklərinin ləpiri qalıb, 

Özünə blənib elin yanğısı. 

Qürbətin bir vətən yanlışlığında 

Hələ səngiməyib dilin yanğısı. 

 

Durub qapısında bir ümidin də 

Bir ovuc mətanət səpər yollara. 

Əyilməz düşmənin alaylarına 

Çəkər sinəsilə sipər yollara. 

 

İtib daş hasarlar toz dumanında 

Sinəsi qabarıb Cavad xanın da. 

Dayanıb əzəmət mənziləsində. 

 

Kimin kimliyini gör kimlər danır, 

Mərd ömrə xəyanət əli uzanır. 

Susan vicdanların mənzərəsində. 

 

  



 

            Qədiməli ƏHMƏD 

148  

 

 

 

 

 

 

VIII 

 

Susan vicdanların mənzərəsində 

Yel əsir ömrümün gündoğanına. 

Cəllad libasını geyinib axşam, 

Üfüqlər boyanıb şəhid qanına. 

 

Ümidlər bir əlcə döyüş bayrağı, 

Cəsarət qaynayan bulaq kimidi. 

Qumlu torpaq üstə tökülüb qalan 

Cəsədlər biçilən budaq kimidi. 

 

Oğullar yaşayır, oğullar, nə qəm, 

Silaha arxadı bu gündə qələm. 

Yorulub qalmadı söz biçinində. 

 

Bəzən də unudub söz yarağını, 

Oxudum tarixin qəm varağını- 

Həyat külə dönüb anlar içində. 

IX 

 

Həyat külə dönüb anlar içində 

Gerçəklər səslənir bayağı kimi. 

Tənha çinarların dodaqlarında 

Pıçıltı notları bir ağı kimi. 

 

Ağrı yelkənləri üzür dənizdə, 

Dərdin qollarıyla indi çək avar. 

Hardasa bir ölüm yolunu azıb 

Gəncə qapısında tumurcuqlayar. 

 

Bir məzar üşüyər yol qırağında 

Ölümü öldürən qeyrət dağında. 

Hələ gözlərinin qan var içində. 

 

Özündən-özünə bir səngər qursun, 

Susan baxışlarda qoy ləngər vursun, 

Sükutun bayrağı qanlar içində... 

X 

 

Sükutun  bayrağı qanlar içində 

Sən də sus torpağın bu tapdağına. 

Bütün ağrıları çək ürəyinə, 

Qoy sinən çevrilsin ağrı dağına. 

 

Yuxudan oyandım bayquş səsinə, 

De hansı misraya büküm bu dərdi? 

Qonub ürəyimin çiyinlərinə, 

Gərək əzizləyim, çəkim bu dərdi. 

 

Ölüm cırmaqlayır dərdli düzləri, 

Heyrətdən böyüyür ümid gözləri. 

Yolların üstünə qəfil düşür çən. 

 

Soyuq ürəklərin gücü, qorxusu, 

Dərdin qəm notları, ağı qoxusu, 

Asılıb ölümün hücrələrindən. 

XI 

 

Asılıb ölümün hücrələrindən 

Bu sükut səbrimdə batdı, İlahi. 

Bu ömrün bir addım yaxınlığında, 

Bir tənha qəbir də artdı, İlahi. 

 

Zamanın ruhunda bir ac ehtiyac, 

Ömrümün yolları qarğış səsidi. 

Arzumun vətəni viranə qalıb 

İndi yuva quran bayquş səsidi. 

 

Çağrışsız qonaqdı “yetim” qınaqlar, 

Ağlayır yol üstə yetim qovaqlar. 

Vətəndə qəribdi vətənsiz kimi. 

 

Yolu qət eləyir bir tənha yolçu 

Bilinmir sağçıdı, ya da ki, solçu... 

Zaman çalxalanır bir dəniz kimi... 

XII 

 

Zaman çalxalanır bir dəniz kimi 

Yelkənsiz dayanıb qayığı sözün. 

Səbrin uçurulan qayalarında 

Heyrətdən büdrəyib ayağı sözün. 

 

Bu ömrün yazısı qan yaddaşıdı, 

İllər bardaş qurub sətirlərində. 

Bir ümid şeirini yazıb bitirdim, 

Qanı qurumayır sətirlərin də. 

 

Yıxılıb əllərin ucalıq anı, 

Yıxılıb axşamın, sübhün azanı. 

Dərd qapır insanı bir quduz kimi. 

 

Saralır baxışda arzu tağları, 

Qəmə məhbus olur ümid dağları, 

Hər ağrı ürəkdən keçir iz kimi. 

XIII 

 

Hər ağrı ürəkdən keçir iz kimi, 

Ağrılar kimsənin günahlarıdı. 

Zaman dayanıbdı göylə aramda 

Dərdlə dərdləşirəm, ömür yarıdı. 

 

Yollar addımlayıb bu ömür üstən, 

Daha viran qalıb ahın dağları. 

Daha əllərimi eşidən yoxdu, 

Qırılıb göylərdən ümid bağları. 

 

Yanından keçəndə əyləndim bir az, 

Bu qəbri oxşayan kimsə tapılmaz. 

Qərib küləklərdi ruhunu qucan. 

 

Sağalmaz yarası xatirələrin, 

Könül vərəqlədim ağrısı dərin. 

Ovcunda gözlərin göz yaşları dən. 

XIV 

 

Ovcunda gözlərin göz yaşları dən, 

Səpilir bir eşqin nağıl ömrünə. 

Bir ah da sürüşüb düşür dodaqdan 

Dağılır sükutun ahıl ömrünə. 

 

Ara bir tarixi, ara bir az da, 

Taleyin uçulmuş dərələrində. 

Zaman addım-addım keçib üstündən, 

Suları quruyub dərələrin də. 

 

Nimdaş yaraların qopmur qaysağı, 

Soyumur hələ də hicranın dağı. 

Alnında damğadı uzaq illərin. 

 

Ömrün nağıl-nağı gecələrində, 

Dərdin qaragözlü küçələrində, 

Yuxusu qaçaqdı tənha yolların. 

XV 

 

Yuxusu qaçaqdı tənha yolların, 

Yurd küləklərinin qərib dilində. 

Küçələr bələnib bayquş səsinə, 

Nizamı pozulan Gəncə elində. 

 

Burda saç ağardıb illərin səsi, 

Tarixin qaranlıq pəncərəsində. 

Yurd küləklərinin ləpiri qalıb 

Susan vicdanların mənzərəsində. 

 

Həyat külə dönüb anlar içində 

Sükutun bayrağı qanlar içində 

Asılıb ölümün hücrələrindən. 

 

Zaman çalxalanır bir dəniz kimi 

Hər ağrı ürəkdən keçir iz kimi, 

Ovcunda gözlərin göz yaşları dən. 

